
1. Linguaxe e Práctica Musical 

1.1 Introdución 

A materia de Linguaxe e Práctica Musical proporciónalle ao alumnado unha formación que lle 

permite profundar no coñecemento e o uso da música como linguaxe universal, desenvolvendo 

habilidades perceptivas con fins expresivos e creativos. 

A música precisa do cultivo da escoita como vía natural de acceso á súa apreciación, gozo e 

comprensión. A identificación de elementos musicais a través da audición require o desenvolve-

mento de estratexias que lle permitan ao alumnado non só analizar as súas características, senón 

tamén reflexionar sobre as emocións inherentes á propia percepción musical. Neste sentido, é 

importante que o alumnado adquira un vocabulario adecuado para describir a música e expresar 

as súas opinións e sentimentos. 

Como soporte escrito de obras musicais, a partitura convértese en obxecto de estudo desta 

materia ao conectar aspectos perceptivos coa súa representación gráfica, xa sexa de forma con-

vencional ou non convencional, posibilitando a conservación do repertorio. Así mesmo, achega 

información sobre a evolución da propia linguaxe a partir do seu estudo comparado, facilitando 

a comprensión de factores socioculturais que incidiron no seu desenvolvemento. Ademais, cando 

se utiliza como recurso de apoio á interpretación, a partitura favorece a práctica de habilidades 

de decodificación musical. 

Tanto a escoita como a representación musical escrita son medios de acceso á obra. A través 

deles, o alumnado identifica e comprende padróns musicais que, unha vez interiorizados, forman 

parte do seu propio universo musical, podendo converterse en elementos xeradores de novas 

ideas. Neste proceso, adquiren especial relevancia as interpretacións e as improvisacións en que 

se utilizan a voz, o corpo ou os instrumentos musicais como medios para a expresión e a experi-

mentación. Igualmente relevante é a participación en proxectos colaborativos que favorezan os 

procesos creativos, así como o descubrimento de oportunidades de desenvolvemento persoal, 

social, académico e profesional. 

No contexto desta materia, o uso de aplicacións e programas informáticos para a transcrición, 

a gravación, a edición ou a difusión musical facilitan o desenvolvemento de numerosos coñece-

mentos, destrezas e actitudes. Ao mesmo tempo, xera unha oportunidade para a reflexión sobre 

a necesidade de respectar a propiedade intelectual e os dereitos de autor. 

A materia de Linguaxe e Práctica Musical está deseñada a partir de cinco obxectivos que están 

vinculados cos da etapa, así como coas competencias clave previstas para o bacharelato, espe-

cialmente coa competencia en conciencia e expresión culturais. A adquisición dos devanditos ob-

xectivos permitirá que o alumnado poida recoñecer e utilizar os elementos da linguaxe musical e 

adquirir a sensibilidade necesaria para o achegamento á música desde a interpretación e a crea-

ción. Ao mesmo tempo, a súa consecución supón a adquisición de autonomía na lectura e na 

execución do discurso musical, imprescindibles para a apreciación de gran variedade de referen-

cias artísticas e para a conformación dun criterio musical propio.  

Os criterios de avaliación expostos, que se desprenden de forma directa dos obxectivos, serven 

para determinar o nivel competencial adquirido polo alumnado e están deseñados para aplicarse 

a partir de instrumentos de avaliación variados. 

Pola súa banda, os criterios de avaliación e os contidos da materia divídense en dous bloques. 

O primeiro deles, «Linguaxe musical», inclúe os aspectos relacionados coa linguaxe musical como 

fundamento teórico da materia e a análise da música a través da escoita activa e da partitura; 

mentres que o segundo, «Práctica musical», fai referencia ás estratexias e técnicas de escoita 

para a práctica musical, ás técnicas de interpretación ou de lectura, así como ao uso de aplica-

cións e programas informáticos para a edición de partituras, a produción musical e audiovisual e 

a súa difusión. 

As situacións de aprendizaxe da arte musical engloban os ámbitos comunicativo, analítico, 

expresivo, creativo, emocional e interpretativo. Así mesmo, favorecen o desenvolvemento de ca-

pacidades como a memoria, a atención, a concentración, a psicomotricidade, a autoestima, a xes-

tión das emocións, o esforzo e a superación persoal. Tamén, a empatía co grupo, o pensamento 

crítico e a facultade para enfrontarse a situacións de tensións. En conclusión, o estudo da materia 

Linguaxe e Práctica Musical contribúe especialmente ao desenvolvemento integral e competen-

cial do alumnado como individuo social. 

1.2 Obxectivos 

Obxectivos da materia 

OBX1. Cultivar a escoita activa, desenvolvendo estratexias de atención, para recoñecer e describir cun voca-

bulario adecuado os elementos que forman parte dunha obra e para reflexionar sobre aspectos subxectivos e 

emocionais inherentes á percepción musical. 

▪ O recoñecemento e a descrición dos elementos constitutivos da linguaxe musical, a partir da escoita activa, resul-

tan fundamentais para a comprensión das obras. A práctica de exercicios de percepción auditiva de complexidade 

progresiva favorece que o alumnado desenvolva as destrezas necesarias para a identificación sonora dos elemen-

tos musicais, así como para o recoñecemento da función destes dentro do discurso musical. Desta forma, prepá-

rase o alumnado para a interiorización de padróns musicais que poden ser aplicados en procesos de interpretación 

ou de creación. 

▪ Neste marco, é necesario que o alumnado comprenda e utilice unha terminoloxía musical que lle permita describir 

de forma adecuada non soamente os trazos da obra, senón tamén as sensacións que esta lle xera, profundando 

en aspectos subxectivos propios da experiencia individual ante a música. Ademais, a escoita de diferentes tipos de 

obras posibilita o desenvolvemento por parte do alumnado de actitudes de apertura cara a novas sonoridades, 

enriquecendo os seus propios gustos musicais. 

OBX2. Identificar os elementos musicais de obras de diferentes estilos e épocas, analizando e comparando 

partituras con diversas grafías, para describir as súas características e reflexionar sobre os factores que 

afectan á evolución da notación musical. 

▪ A identificación e comprensión dos elementos musicais (melodía, ritmo, harmonía, timbre etc.), a través da análise 

de partituras con diferentes grafías, permítelle ao alumnado establecer vínculos entre o código musical escrito e 

a percepción auditiva da obra. Así mesmo, favorece a reflexión sobre a súa utilidade como medio para a conserva-

ción da música ao longo do tempo. 

▪ Na súa evolución, a linguaxe musical adquiriu diferentes formas para atender aos principios estéticos e ás necesi-

dades de expresión humanas. O seu estudo comparativo, a través de partituras con diferente grafía, non só apro-

xima o alumnado ao coñecemento do código utilizado para poder decodificalo posteriormente, senón que o con-

verte nun soporte para, a través da súa observación e análise, aproximarse a factores do contexto que afectan á 

creación musical e, en consecuencia, á súa representación na partitura. 

OBX3. Aplicar estratexias de interpretación musical e coreográfica, utilizando a lectura como medio de apro-

ximación á obra e adquirindo de forma progresiva habilidades de decodificación e integración da linguaxe 

musical, para realizar improvisacións ou executar con autonomía propostas musicais e dancísticas sinxelas. 

▪ Nos procesos de interpretación musical e coreográfica, a lectura de partituras, con ou sen apoio da audición, con-

vértese nun medio de acceso á obra, xa que permite o recoñecemento de elementos e a interiorización de padróns 

musicais. Neste sentido, a identificación do código musical para a súa aplicación práctica, facilítase cando se com-

plementa con procesos previos de escoita e seguimento da partitura. Ademais, a partir dos materiais musicais 

asimilados, posibilítase a realización de improvisacións, individuais ou colectivas, libres ou dirixidas, nas que se 

elaboren novas ideas, empregando a voz, o corpo ou diferentes instrumentos musicais. 

▪ Así mesmo, o emprego destes recursos require a adquisición das habilidades técnicas necesarias para o seu uso. 

En consecuencia, para o logro desta competencia é fundamental concibir o ensaio como un espazo de lectura, 

escoita, aprendizaxe e gozo musical compartido, pero tamén de desenvolvemento de habilidades e destrezas ex-

presivas. 

OBX4. Realizar proxectos musicais colaborativos, planificando e implementando as súas fases e asumindo 

funcións diversas dentro do grupo, para favorecer procesos creativos e identificar oportunidades de desen-

volvemento persoal, social, académico e profesional. 

▪ A participación en proxectos musicais preséntase como unha oportunidade para aplicar as aprendizaxes propias 

da materia nun marco eminentemente creativo, no que poden seleccionarse materiais musicais previamente tra-

ballados ou xerarse outros novos. 

▪ Ao realizar os proxectos de forma colaborativa, promóvese que o alumnado asuma diferentes funcións e que par-

ticipe activamente e se comprometa en todas as fases do proceso. Esta experiencia permitiralle, desta maneira, 

descubrir e identificar distintas oportunidades de desenvolvemento persoal, social, académico e profesional liga-

das á música. 

▪ Así mesmo, o desenvolvemento de proxectos musicais colaborativos contribúe ao cultivo de actitudes de respecto 

ante a diversidade de opinións, favorecendo o crecemento persoal e social do alumnado. 

OBX5. Empregar as posibilidades que ofrecen as tecnoloxías dixitais no ámbito musical, utilizando ferramen-

tas de procesamento do son, de produción audiovisual e de edición de partituras, para desenvolver procesos 

de escritura, creación e difusión musical. 

▪ As posibilidades que ofrecen as ferramentas e medios tecnolóxicos permítenlle ao alumnado participar no feito 

musical a través de procesos de edición de partituras e de produción sonora e audiovisual, utilizando diversas 

aplicacións e programas informáticos. Moitos destes recursos presentan unha interface noutra lingua, principal-

mente en inglés, co que se favorece, ao mesmo tempo, a adquisición dunha linguaxe técnica musical noutro idioma. 

▪ De igual forma, a difusión das producións musicais ou audiovisuais a través de diferentes plataformas dixitais en 

Internet amplía o marco comunicativo habitual do alumnado. Neste sentido, é importante que o alumnado avalíe 

os riscos dos espazos virtuais utilizados, coñeza as medidas de protección de datos persoais e asegure o respecto 

á propiedade intelectual e aos dereitos de autor. 

OBX6. Interpretar un repertorio de obras musicais en formación orquestral (instrumentos Orff ou outros) ou 

vogal con ou sen acompañamento instrumental, aplicando os coñecementos adquiridos en relación coa lin-

guaxe musical e coas técnicas básicas de interpretación. 

▪ A interpretación dun repertorio de obras de diferentes estilos e épocas en formación orquestral ou vocal, que 

integren os coñecementos adquiridos da linguaxe musical non só favorece, reforza e consolida a aprendizaxe te-

órica e práctica dos contidos da materia, senón que tamén pon de manifesto a importancia de coñecer a linguaxe 

da música e de contribuír coa súa interpretación á transmisión do patrimonio artístico e ao necesario recoñece-

mento do seu valor intrínseco. Así mesmo, a interpretación dese repertorio en concerto permite, en gran medida, 

a adquisición dos obxectivos e das competencias clave, á vez que axuda ao desenvolvemento integral do alumnado. 

1.3 Criterios de avaliación e contidos 

Primeiro curso 

Materia de Linguaxe e Práctica Musical 

1º curso 

Bloque 1. Linguaxe musical 

Criterios de avaliación Obxectivos 

▪ CA1.1. Recoñecer e describir os diferentes parámetros do son e elementos musicais dunha obra (rít-

micos, melódicos, harmónicos, tímbricos, formais etc.), aplicando estratexias de escoita activa e de 

lectura analítica de partituras, e utilizando un vocabulario específico adecuado. 

OBX1 

▪ CA1.2. Describir as sensacións que xera a música e a súa posible vinculación coas características da 

obra e o contexto en que foi creada, reflexionando e extraendo conclusións sobre aspectos subxec-

tivos inherentes á escoita musical. 

OBX1 

▪ CA1.3. Describir as principais características dos elementos musicais (melodía, ritmo, harmonía, tim-

bre etc.) presentes en partituras con grafía convencional e non convencional de obras ou fragmentos 

de distintos estilos e épocas, identificando e analizando os seus elementos. 

OBX2 

▪ CA1.4. Comparar a representación dos elementos musicais en partituras con diferente grafía, refle-

xionando sobre os factores que inciden na evolución da notación musical.  

OBX2 

Contidos 

▪ Signos de representación musical dos parámetros do son. 

▪ A melodía: intervalos simples e compostos. Tipos de escalas (diatónica, cromática, pentatónica, escala do blues 

etc.). 

▪ Escalas modais. A modalidade no folclore e a música pretonal. 

▪ O ritmo: compases simples, compostos e de amálgama; ritmos básicos e complexos, irregulares e libres. 

▪ Polirritmias e polimetrías. 

▪ Grupos de valoración especial. 

▪ A harmonía: o fenómeno físico harmónico; círculo de quintas; principais funcións harmónicas na tonalidade; acor-

des; ligazóns e cadencias; modulacións e progresións tonais con grao de dificultade acorde co nivel do curso e do 

grupo. 

▪ A forma musical: unidades estruturais; formas simples e complexas. 

▪ A textura: tipos. 

▪ Elementos expresivos da música: dinámica, agóxica e articulación; indicacións e termos. 

▪ Os elementos musicais (rítmicos, melódicos, harmónicos, formais, tímbricos) na tradición musical occidental, no 

folclore e nas músicas populares urbanas. 

▪ Notación convencional (grafía tradicional) e notación non convencional (introdución á notación da música contem-

poránea). 

▪ Cifrado americano básico: nome das notas, acorde maior e menor. 

▪ Estratexias de escoita ou visionado e de análises de pequenas obras ou fragmentos musicais sinxelos, de distintos 

estilos e épocas, a partir da escoita activa con ou sen apoio de partitura . Identificación do estilo e característi-

cas musicais (agóxica, dinámica, compás, ritmo, melodía, instrumentación etc.). 

▪ Análise comparada e reflexiva de fragmentos de obras de diferentes épocas con distintas grafías, convencionais e 

non convencionais. Evolución da notación musical. 

▪ A música como forma de expresión. Escoita activa de obras musicais ou fragmentos, e descrición e análise das 

emocións e sensacións. Vinculación ao contexto de creación e ao momento presente. 

Bloque 2. Práctica musical 

Criterios de Avaliación Obxectivos 

▪ CA2.1. Ler con autonomía partituras sinxelas, atendendo aos signos de representación dos paráme-

tros do son, con ou sen apoio da audición, e recoñecer auditivamente e transcribir os elementos 

básicos da música. 

OBX3 

▪ CA2.2. Executar fragmentos musicais e coreográficos sinxelos, de forma individual ou colectiva, a 

través da voz, do corpo ou de instrumentos musicais, atendendo ás indicacións da partitura 

OBX3 

▪ CA2.3. Desenvolver habilidades técnicas para a interpretación vocal, instrumental e coreográfica, 

utilizando os ensaios como espazos de escoita e de aprendizaxe e aplicando estratexias de memori-

zación musical. 

OBX3 

▪ CA2.4. Xerar ideas musicais ou coreográficas sinxelas, utilizando diferentes instrumentos, a voz ou 

o corpo, en improvisacións libres ou dirixidas. 

OBX3 

▪ CA2.5. Planificar e desenvolver proxectos musicais colaborativos con base en materiais coñecidos ou 

novos e nos coñecementos adquiridos, asumindo diferentes funcións en todas as fases do proxecto 

con participación activa, valorando as achegas de todos os integrantes do grupo e descubrindo opor-

tunidades de desenvolvemento persoal, social, académico e profesional. 

OBX4 

▪ CA2.6. Desenvolver proxectos musicais, poñendo en práctica as aprendizaxes adquiridas e utilizando 

ferramentas de edición de partituras, de procesamento do son e de produción audiovisual. 

OBX5 

▪ CA2.7. Difundir producións musicais e audiovisuais a través de plataformas dixitais, utilizando con-

tornas seguras e respectando a propiedade intelectual e os dereitos de autor. 

OBX5 

▪ CA2.8. Interpretar un repertorio de obras musicais de diferentes estilos e épocas en formación or-

questral ou vocal, con ou sen acompañamento instrumental, aplicando os coñecementos adquiridos 

en relación coa linguaxe musical e coas técnicas básicas interpretación. 

OBX6 

Contidos 

▪ Lectura e execución instrumental e vogal a primeira vista e preparada , interiorización e memorización de es-

truturas musicais sinxelas rítmicas e melódicas, en fragmentos breves e clave de Sol. Compases simples, compos-

tos, mixtos e amálgama. Ritmos irregulares e libres; polirritmias e polimetrías, grupos de valoración especial. 

▪ Identificación auditiva do pulso binario e ternario, dos acentos dos compases binarios, ternarios e cuaternarios e 

de cambios sinxelos de compás en fragmentos breves. 

▪ Técnicas de realización escrita de ditados rítmicos e melódicos sinxelos a unha voz. 

▪ Interpretación consciente vogal ou instrumental de grafías relativas ás indicacións básicas de articulación, diná-

mica e agóxica. 

▪ Técnicas de interpretación a través da voz, do corpo, dos instrumentos musicais Orff ou outros obxectos de 

son  de fragmentos sinxelos, con ou sen acompañamento instrumental, atendendo ás indicacións da partitura. 

▪ O ensaio, elemento de aprendizaxe e perfeccionamento nas actividades interpretativas. 

▪ Técnicas de memorización nas actividades interpretativas musicais e coreográficas. 

▪ Estratexias e técnicas de improvisación sobre esquemas rítmico-melódicos e harmónicos establecidos ou libres 

adaptados ao nivel. 

▪ Práctica auditiva ou interpretativa instrumental e vogal  de estruturas tonais e modais. Estruturas melódicas e 

harmónicas sinxelas. Intervalos harmónicos e melódicos, simples e compostos. 

▪ Creación de ideas musicais e coreográficas sinxelas a través dos instrumentos musicais, do corpo ou a danza en 

actividades de imitación e de improvisación, libres ou dirixidas. 

▪ Creación, planificación, desenvolvemento e participación en traballos musicais colaborativos, con base nos coñe-

cementos adquiridos. Asunción de responsabilidades en todas as fases do proxecto, compromiso co rol asignado 

dentro do grupo e con respecto ás achegas de todos os seus membros. 

▪ Práctica en proxectos musicais das técnicas e aplicacións informáticas de edición e produción sonora, musical e 

audiovisual. Funcionalidades propias das aplicacións e programas informáticos de licenza libre. 

▪ Difusión de producións musicais e audiovisuais en plataformas dixitais: protección de datos, propiedade intelectual 

e dereitos de autoría. 

▪ Interpretación vocal ou instrumental (instrumentos Orff ou outros obxectos de son etc.) en formación orquestral 

ou vocal, con ou sen acompañamento instrumental, de memoria ou con partitura, dun repertorio de obras musicais 

de diferentes estilos e épocas adecuado ao nivel. 

1.4 Orientacións pedagóxicas 

A intervención educativa na materia de Linguaxe e Práctica Musical desenvolverá ou seu currí-

culo e tratará de asentar de xeito gradual e progresivo as aprendizaxes que lle faciliten ao alum-

nado o logro dos obxectivos da materia e, en combinación co resto de materias, unha adecuada 

adquisición das competencias clave e o logro dos obxectivos da etapa. 

Neste sentido, no deseño das actividades, o profesorado terá que considerar a relación exis-

tente entre os obxectivos da materia e as competencias clave a través dos descritores operativos 

e as liñas de actuación no proceso de ensino e aprendizaxe, que se presentan nos apartados se-

guintes, e seleccionar aqueles criterios de avaliación do currículo que se axusten á finalidade 

buscada, así como empregalos para verificar as aprendizaxes do alumnado e o seu nivel de de-

sempeño. 

http://www.edu.xunta./
http://www.edu.xunta.gal/


 

 

 

 

Edificio Administrativo San Caetano, s/n  
15781 Santiago de Compostela 
www.edu.xunta.gal Páxina 9 de NUMPAGES   

 

Relación entre os obxectivos da materia de Linguaxe e Práctica Musical e as competencias clave 
a través dos descritores operativos establecidos no anexo I 

Obxectivos 

da materia 

Competencias clave  

CCL CP STEM CD CPSAA CC CE CCEC 

OBX1 1  2  1.1-3.1   1-3.1 

OBX2 1-2  2  1.1   2 

OBX3 2    1.1-1.2   3.1-3.2 

OBX4   3 3 3.2-5 2 1-3 4.1-4.2 

OBX5  1  2-3 1.1  1-3 2-4.1 

OBX6     1.1 3.1   4.2 

Liñas de actuación no proceso de ensino e aprendizaxe 

– A interiorización da aprendizaxe dos contidos teóricos a través dos prácticos, é dicir, o alum-

nado adquirirá os coñecementos da linguaxe musical a partir da experiencia. 

– O fomento de situacións de aprendizaxe que engloben os ámbitos comunicativo, analítico, ex-

presivo, creativo, emocional e interpretativo. 

– A adquisición dos obxectivos grazas á escoita activa e a interpretación básica. Estas canles 

axudarán o alumnado a pór en valor as diferentes manifestacións musicais do acervo cultural 

propio ou alleo. 

– A participación do alumnado no proceso de ensino-aprendizaxe a través de experiencias, pro-

cesos, retos e tarefas que desenvolvan as súas capacidades de apreciación, análise, creativi-

dade, imaxinación e sensibilidade. 

– A procura da mobilización nas actividades propostas dos diferentes recursos aprendidos polo 

alumnado, tanto no contexto da materia como noutros previos ou externos, para fomentar 

retos alcanzables que o involucren de maneira activa, vinculando ou seu desenvolvemento con 

situacións de relevancia universal e social. 

– A inclusión na metodoloxía aplicada de diferentes ritmos de aprendizaxe do alumnado, a aten-

ción á diversidade na prevención das dificultades de aprendizaxe para así poder pór en prác-

tica, e a tempo, os mecanismos de reforzo adecuados. Ademais, favorecer a capacidade do 

alumnado de aprender por si mesmo promovendo o traballo en equipo. 

–  O exercicio da práctica orquestral e a interpretación en agrupación vocal como recursos me-

todolóxicos moi importantes que cómpre ter en conta para a adquisición dos contidos especí-

ficos da materia, dos transversais, dos obxectivos e das competencias clave. 

– A realización de proxectos colaborativos como os concertos de alumnado, tanto dentro como 

fóra do centro, xunto co desenvolvemento doutros proxectos musicais e dancísticos. Estes 

proxectos axudarán á resolución cooperativa de problemas, ao reforzo da autoestima a través 

da superación persoal, esforzo e disciplina, á autonomía e ás capacidades de reflexión, con-

centración e memoria; así mesmo, favorecerán as actitudes de compromiso, responsabilidade, 

empatía, tolerancia e respecto á diversidade. Ademais de contribuír especificamente á adqui-

sición da competencia de «aprender a aprender» contribuirán ao desenvolvemento integral do 

alumnado. 

– O uso de música que resulte próxima ao alumnado como elemento motivador. 

